
[bookmark: _Hlk191516879][bookmark: _Hlk191522487]      «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ, ԻՆՉՊԵՍ ՆԱԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՐԹՈՒԹՅԱՆ, ԳԻՏՈՒԹՅԱՆ, ՄՇԱԿՈՒՅԹԻ ԵՎ ՍՊՈՐՏԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է ՀՀ կրթության, գիտության, մշակույթի և սպորտի նախարարությանը 2025 թվականի պետական բյուջեով նախատեսված ՀՀ կառավարության պահուստային ֆոնդից հատկացնել 175,360.0 հազար դրամ գումար՝ բյուջետային ծախսերի տնտեսագիտական դասակարգման «Այլ կապիտալ դրամաշնորհներ» հոդվածով: Նախագծի նպատակն է կատարել հատկացում Լոնդոնի միջազգային աճուրդում վաճառվող հայկական բացառիկ մշակութային արժեքի՝ 1188 թվականին պատրաստված և քանդակված փայտյա դռան փեղկի ձեռքբերման և Հայաստան տեղափոխման նպատակով։
Հաշվի առնելով «Բյուջետային համակարգի մասին» օրենքի 23-րդ հոդվածի 3-րդ մասով նախատեսված սահմանափակումը տարեկան վերաբաշխումների համար (տարեկան բյուջեի ընդհանուր գումարի երեք տոկոս)՝ գումարի հատկացնման համար չեն վերաբաշխվում ՀՀ ԿԳՄՍ նախարարությանը հատկացված բյուջեի շրջանակներում խնայված կամ թերկաատրված միջոցները, այլ գումարը նախատեսվում է հատկացնել ՀՀ կառավարության պահուստային ֆոնդից:

Ընթացիկ իրավիճակը և խնդիրները.
Հայ ժողովրդի բազմադարյա մշակույթը ձևավորվել է մի տարածքում, որտեղ հնագույն ժամանակներից խաչվել են քաղաքական, տնտեսական և քաղաքակրթական ճանապարհները։ Այս բազմաշերտ պատմական ընթացքը, ինչպես նաև տարածաշրջանում տեղի ունեցած պատերազմները, տեղահանությունները, պետականության կորստի փուլերը և աշխարհաքաղաքական ցնցումները հանգեցրել են նրան, որ հայկական մշակութային ժառանգության հազարավոր մասունքներ՝ ձեռագրեր, գեղարվեստական ստեղծագործություններ, եկեղեցապատկան գանձեր, արխիվային հավաքածուներ, հնագիտական գտածոներ և այլ արժեքներ սփռվեն աշխարհի տարբեր երկրներում։ Այսօր էլ միջազգային հեղինակավոր աճուրդային տները՝ «Քրիստիս», «Սոթբիս» և այլ հարթակներ, պարբերաբար հրապարակում են վաճառքի առաջարկներ, որոնցում հանդիպում են բացառիկ հայկական պատմամշակութային արժեքներ։ 
Մշակույթի զարգացման հիմնադրամը դիտանցումներ է իրականացնում միջազգային աճուրդային տների կողմից վաճառքի ներկայացվող արժեքների ցանկերում և դրանց արդյունքում բացահայտել է, որ վաճառքի է դրվել բացառիկ կարևորության հնագույն գեղարվեստական կոթող՝ 1188 թվականին պատրաստված և քանդակված փայտյա դռան փեղկ։ Ի համեմատ հայկական ճարտարապետության, քանդակագործության, մանրանկարչության և գորգագործության ստեղծագործությունների՝ միջնադարյան հայկական փայտագործության բավականին քիչ օրինակներ են պահպանվել: Հայկական փայտագործության ամենամեծ թվով նմուշները մեզ են հասել զարդանախշված եկեղեցական դռների տեսքով: Մինչև 1990-ական թվականները հայտնի էր միայն ութ նման կտոր: Փայտի փորագրության արվեստի ևս մեկ նմուշ շրջանառության մեջ է դրվել 1985թ-ին: Խոսքը քննարկվող դռան փեղկի մասին է, որն այն ժամանակ գտնվել է Նյու Յորքի մասնավոր հավաքածուում: Փեղկը առաջին անգամ հրապարակել է Ժան Մորիս Ֆիեյը:
Փեղկը պատրաստված է ընկուզենի փայտից (չափեր՝ 190 × 57 × 12 սմ) և մասնակիորեն պահպանել է սպիտակ ֆոնի շերտի և կապույտ գունանյութի հետքեր։ Դռան փեղկը ակոսված է վերևից ներքև տարածվող ճաքով: Փեղկը բաժանված է հիմնականում չորս հորիզոնական հատվածների, որոնցից ամենամեծը պարունակում է կամարի տակ խաչի պատկեր: Առաջին վերին հատվածում պատկերված է երկար հագուստով մի տղամարդ, որը խեղդում է գազաններին, գազանների մարմինները սեղմված են թևատակերի տակ: Տղամարդու պատկերը պատռված է փայտի ճաքով, մասնավորապես՝ գլխի մասում: Տղամարդու գլխի երկու կողմերում պատկերված են թռչուններ, որոնք ասես ինչ-որ բան են շշնջում նրա ականջներին: Աջ կողմում կանգնած թռչունը կանգնած է վիշապի պոչի վրա, իսկ գազանների մեջքերի վրա սիմետրիկորեն փորագրված է խաչ՝ ոլորված հյուսքի տեսքով: Ձախ կողմում գտնվող թռչունի մոտակայքում բեկորները կոտրված և կորած են: Երկրորդ հորիզոնական հատվածը կազմված է խաչից, որը տեղադրված է սյուների վրա հենված կամարի տակ, ինչը հիշեցնում է հին հայկական եկեղեցիների մուտքերի դիզայնը, հատկապես Բագրատունյաց շրջանի X-XI դարերի եկեղեցիների: Խաչի թևերը զարդարված են, իսկ հիմքը կրում է հարուստ տերևային զարդանախշեր: Խաչի հորիզոնական թևերի տակ փորագրված են միայնակ թռչուններ՝ կտուցին ձկով: Մեծ կամարի աջ անկյունում տեղադրված է վեցաթև աստղ՝ շրջանագծի մեջ, իսկ ձախում՝ ութաձև: Կամարը լցված է երեք միահյուսված շղթաներով: Երրորդ հորիզոնական հատվածը ներկայացնում է որսորդական տեսարան: Ձախ կողմում փորագրված է ձիավոր, որը նետով կրկաում է արջի վրա՝ պատկերված աջ կողմում: Արջը խոցված է երկուն ետերով, իսկ մի փոքր ներքևում պատկերված է երկրորդ արջը: Ձիու գավազանին նստած է մի գավազան նստած է մի գազան՝ պարանոցին վզկապով: Ձիու առջև և հետևի ոտքերի ստորին մասերը կոտրված և կորած են: Փորագրված փեղկի վերջին և ամենացածր հորիզոնական հատվածում պատկերված է այծքաղ, որի վրա հարձակվում են երկու որսաշներ՝ վերևիվ և ետևից, իսկ որսաշան վերևում երևում է որսորդ, որը նիզակով խոցում է այծքաղին: Բեկորի ձախ կողմը վնասված է և պատկերի մանրամասները չեն երևում:  Պետք է նշել, որ մակերեսը հորիզոնական հատվածների բաժանելու սկզբունքը լիովին համապատասխանում է փորագրված խաչքարերի ավանդական դիզայնին: Մակերեսի մեծ մասի հատկացումը խաչի փորագրության համար և դրա տակ որսի տեսարանի տեղադրումը լիովին համահունչ են հայկական խաչքարերի քանդակային պատկերին:
Ռադիոածխածնային վերլուծությունը հաստատում է փեղկի ստեղծման թվագրումը (XII դար)։ Փորագրությունների զարդանախշային համակարգը, «թևավոր» խաչի տիպաբանությունը լիովին համահունչ է հայկական միջնադարյան գեղարվեստական ավանդույթներին։ Այս մասին վկայակոչում է նաև հայ արվեստաբան Լևոն Չուքասզյանի հեղինակած և 1994թ-ին Ամերիկայի Միացյալ Նահանգներում հրատարակված “On a Newly-Discovered Carved Wooden Panel” հոդվածը /կցվում է/:
Նկարագրված մշակութային արժեք ներկայացնող դռան փեղկը ներկայումս գտնվում է Մեծ Բրիտանիայի Լոնդոն քաղաքում Սէմ Ֆոգի պատկերասրահում: Հաշվի առնելով նկարագրված փեղկի արժեքավոր նշանակությունը Հայաստանի, հայ մշակույթի և կրոնի համար՝ որոշվել է ձեռք բերել փեղկը և տեղափոխել այն Հայաստան: Վերադարձված արժեքը հնարավորություն կտա գիտական համայնքին իրականացնել լրացուցիչ ուսումնասիրություններ, բացահայտել պատկերագրական և տեխնոլոգիական շերտեր և կապել այն հայկական արվեստի այլ օբյեկտների հետ։ Դռան փեղկի ձեռքբերումը և հայրենադարձումը կապահովեն դրա դուրսբերումը մասնավոր շրջանառությունից և փոխանցումը պետական պահպանության ապահով միջավայր։ Գործընթացը կնպաստի հայկական մշակութային ժառանգության ամբողջականացմանը, հատկապես հաշվի առնելով, որ միջնադարյան փայտարվեստի նման մեծածավալ օրինակները եզակի են։
Հայաստան տեղափոխելուց հետո արժեքը կցուցադրվի Հայաստանի պատմության թանգարանում, ինչը կխթանի թանգարանի հավաքածուի հարստացումը, միջազգային ճանաչելիության բարձրացումը, գիտաժողովների, ցուցահանդեսների և հետազոտական նախագծերի իրականացումը։ «Հայաստանի պատմության թանգարան» ՊՈԱԿ-ն ունի անհրաժեշտ մասնագիտական և նյութատեխնիկական հնարավորությունները՝ արժեքը պատշաճ պահպանելու, ուսումնասիրելու և հանրությանը ներկայացնելու համար։
Արժեքի ձեռքբերման համար բրիտանական պատկերասրահը առաջարկել է վաճառքի գին՝ 330.0 հազար ֆունտ ստերլինգ (~165.0 մլն դրամ): Պետք է կատարվեն նաև տեղափոխման և ապահովագրության ծախսեր: Ընդհանուր անհրաժեշտ հատկացումը կազմում է 175,360.0 հազար դրամը, որը կհատկացվի Մշակույթի զարգացման հիմնադրամին և վերջինիս կողմից կապահովվեն բոլոր գործարքները:

Կարգավորման նպատակը և բնույթը.
Որոշման նախագծի ընդունմամբ հատկացում կկատարվի Լոնդոնի միջազգային աճուրդում վաճառվող հայկական բացառիկ մշակութային արժեքի՝ 1188 թվականին պատրաստված և քանդակված փայտյա դռան փեղկի ձեռքբերման և Հայաստան տեղափոխման համար։
         
Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 

Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում հայկական մշակույթի մեծագույն արժեքներից մեկը կվերադարձվի Հայաստան։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Հայաստանի Հանրապետության 2025 թվականի պետական բյուջեի մասին» օրենքում վերաբաշխում, փոփոխություն, Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու, ինչպես նաև ՀՀ կրթության, մշակույթի և սպորտի նախարարությանը գումար հատկացնելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում, իսկ ՀՀ կրթության, գիտության, մշակույթի և սպորտի նախարարության ծախսերն ավելանում են 175.4 մլն դրամով։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Որոշման նախագիծը բխում է ՀՀ կառավարության 2021թ. օգոստոսի 18-ի N 1363-Ա որոշմամբ հաստատված ՀՀ կառավարության 2021-2026 թվականների ծրագրի 4-րդ գլխի 4.9 բաժնում ամրագրված բարեփոխումների պահանջից. Կառավարության մշակութային քաղաքականությունը նպատակաուղղված է լինելու երկրի սոցիալ-տնտեսական զարգացման գործընթացներում մշակույթի դերի մեծացմանը, ընդլայնմանը, մշակութային կյանքին հասարակության մասնակցության և ակտիվ հաղորդակցության ապահովմանը, արվեստի տարածման և ժառանգության պահպանության գործում համայնքների ներգրավվմանը, քաղաքացիական պատասխանատվության բարձրացմանը, ժառանգության վերաարժևորմանը: 
Որոշման նախագծի մշակման համար հիմք է հանդիսացել նաև «ՀՀ մշակույթի պահպանության, զարգացման և հանրահռչակման 2023-2027 թվականների ռազմավարությունը և դրա կատարումն ապահովող գործողությունների ծրագիրը հաստատելու մասին» 2023 թ. նոյեմբերի 9-ի N 1951-Լ որոշման Հավելված N 2, ԳԼԽԱՎՈՐ ՆՊԱՏԱԿ 4.՝ Հայաստանի դիրքավորում որպես համաշխարհային քաղաքակրթական արժեքների կրող և ստեղծող երկիր, Մասնավոր նպատակ 4.1՝ Մշակութային և արտաքին քաղաքականության համադրում և ներդաշնակեցում, Գործողություն 1՝ Միջազգային կառույցների և այլ գործընկերների հետ մշակույթի ոլորտում համագործակցության ընդլայնում (ՄԱԿ, ՅՈՒՆԵՍԿՕ, ԵՄ, Բրիտանական խորհուրդ և այլն) կետը:

[bookmark: _GoBack]Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:




